
版本信息

嗚呼公乎！余將老也，閱世久也，見時之事可喜者少而可悲者多也。士少勤其身，以干

祿仕、取名聲，初若可愛慕者眾也。既而得其所欲而怠，與迫於利害而遷，求全其節以

保其終者，十不一二也。其人康強飲食，平居笑言以相歡樂，察其志意，可謂偉然。而

或離或合，不見幾時，遂至於衰病，與其俯仰旦暮之間忽焉以死者，十常八九也。

嗚呼公乎！所謂善人君子者，其難得既如彼，而易失又如此也。故每失一人，未嘗不谘

嗟殞泣，至於失聲而長號也。惟公材謀足以居大臣，文學足以名後世，宜在朝廷以講國

論。而久留于外，宜享壽考以為人望。而遽云長逝，此搢紳大夫所以聚弔于家，而交朋

故舊莫不走哭于位，豈惟老病之人獨易感而多涕也。尚饗！

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

